Be ddigwyddodd i Saul?
(Llythyr Paul at y Galatiaid_3)
Atgoffa dy hun o weithgareddau Saul yn Actau 7:58; 8:1,3 a 9:1-2.  Roedd o’n ddyn caled; roedd o’n ddyn oedd yn meddwl ei fod yn hollol iawn ym mhopeth oedd o’n ei wneud; roedd e’n Iddew pybyr, yn cadw pob defod a rheol gorau gallai. Ond, oedd o eisiau Iesu Grist yn ei fywyd? Oedd o’n ffrindiau da hefo’r disgyblion? Oedd o’n caru Cristnogion ac yn edmygu eu ffordd o fyw? NA! Dyma’r person olaf fyddet ti’n ddisgwyl i ddweud ei fod o’n caru Iesu Grist! Dywedodd Mark Driscoll ei fod yn debyg i Osama Bin Laden yn dod i gapel wrth eich hymyl chi, dweud ei fod wedi newid a’i fod yn caru Iesu Grist, a’i fod eisiau bod yn weinidog yr Efengyl, a plîs gaiff o ddod i mewn am baned a sgwrs! 
Be ddigwyddodd i Saul i’w newid i Paul? (Actau 9)
Roedd yn agos at Damascus pan fflachiodd golau disglair o'r nefoedd o'i gwmpas. 4 Syrthiodd ar lawr a chlywed llais yn dweud wrtho: "Saul? Saul? Pam rwyt ti'n fy erlid i?" 
5 "Pwy wyt ti, syr?" gofynnodd Saul. 
"Iesu ydw i," atebodd, "yr un rwyt ti'n ei erlid. 6 Nawr cod ar dy draed a dos i mewn i'r ddinas. Cei di wybod yno beth mae'n rhaid i ti ei wneud." 
7 Roedd y rhai oedd yn teithio gydag e yn sefyll yn fud; roedden nhw’n clywed y llais ond doedden nhw ddim yn gweld neb. 8 Cododd Saul ar ei draed, ond pan agorodd ei lygaid, doedd e ddim yn gallu gweld. Felly dyma nhw'n gafael yn ei law a'i arwain i mewn i dre Damascus. 9 Arhosodd yno am dri diwrnod. Roedd yn ddall ac yn gwrthod bwyta nag yfed dim. 
10 Yn byw yn Damascus roedd disgybl o'r enw Ananias oedd wedi cael gweledigaeth o'r Arglwydd yn galw arno – "Ananias!" 
"Ie, Arglwydd," atebodd. 
11 A dyma’r Arglwydd yn dweud wrtho, "Dos i dŷ Jwdas yn Stryd Union a gofyn am ddyn o Tarsus o'r enw Saul. Mae yno'n gweddïo. 12 Dw i wedi dangos iddo y bydd dyn o'r enw Ananias yn mynd ato a gosod ei ddwylo arno iddo gael ei olwg yn ôl." 
13 "Ond Arglwydd," meddai Ananias, "dw i wedi clywed llawer o hanesion am y dyn yma. Mae wedi gwneud pethau ofnadwy i dy bobl di yn Jerwsalem. 14 Mae'r prif offeiriaid wedi rhoi awdurdod iddo ddod yma i arestio pawb sy'n credu ynot ti." 
15 Ond meddai'r Arglwydd wrth Ananias, "Dos! Dyma’r dyn dw i wedi ei ddewis i ddweud amdana i wrth bobl o genhedloedd eraill a'u brenhinoedd yn ogystal ag wrth bobl Israel. 16 Bydda i’n dangos iddo y bydd e’i hun yn dioddef llawer am fy nilyn i." 
17 Felly dyma Ananias yn mynd. Aeth i mewn i'r tŷ, gosod ei ddwylo ar Saul a dweud wrtho, "Saul, frawd. Mae’r Arglwydd Iesu, wnaeth ymddangos i ti ar dy ffordd yma, wedi fy anfon i atat ti er mwyn i ti gael dy olwg yn ôl, a chei dy lenwi â'r Ysbryd Glân hefyd." 18 Yr eiliad honno dyma rywbeth tebyg i gen yn syrthio oddi ar lygaid Saul, ac roedd yn gallu gweld eto. Cododd ar ei draed a chafodd ei fedyddio. 19 Wedyn cymerodd rywbeth i’w fwyta, a chael ei gryfder yn ôl.
Pwy wnaeth Saul gyfarfod ar y ffordd i Ddamascus?

Be ddigwyddodd i Saul ar ôl y digwyddiad hwnnw?

Be ydyn ni’n ddysgu am Ananias a’i berthynas â Duw?


Be ddwedodd Duw wrth Ananias am Saul?




Hefo be mae Paul yn cael ei lenwi? Be ydy’r peth cyntaf mae’n ei wneud ar ôl cael ei olwg yn ôl?



Ar ôl cyfarfod Iesu Grist newidiodd Saul yn llwyr. Newidiodd ei enw i Paul, a dechreuodd gyhoeddi’n uchel fod Iesu’n fab Duw. Oherwydd hyn ceisiodd yr arweinwyr Iddewig ei ladd, a chafodd ei achub gan Gristnogion yn ei ‘ollwng i lawr mewn basged drwy agoriad yn wal y ddinas.’ (Actau 9:20-25)
Wyt ti’n cofio pam fod Saul yn falch?

‘Ces i fy enwaedu pan on i’n wythnos oed;
● dw i'n dod o dras Iddewig pur;
● dw i'n aelod o lwyth Benjamin; 
● dw i’n siarad Hebraeg, fel fy rhieni;
● roeddwn i’n Pharisead oedd yn cadw Cyfraith Moses yn fanwl, fanwl;
● roeddwn i mor frwd nes i mi fynd ati i erlid yr eglwys Gristnogol.
● Yn ôl y safonau mae’r Gyfraith Iddewig yn ei hawlio, doedd neb yn gallu gweld bai arna i. Roeddwn i’n cyfri’r pethau yna i gyd mor bwysig ar un adeg...’

Ond mae’r adnodau yn Philipiaid 3 yn parhau...

‘...ond o achos beth wnaeth y Meseia, dyn nhw'n dda i ddim bellach. 8 Does dim byd mwy gwerthfawr bellach na’r fraint aruthrol o gael nabod fy Arglwydd, y Meseia Iesu! Dw i’n gallu byw heb y pethau eraill i gyd, cyn belled â mod i’n cael y Meseia. Sbwriel ydy’r cwbl o’i gymharu â chael 9 perthyn i’r Meseia! Bellach, dw i ddim yn honni bod mewn perthynas iawn gyda Duw ar sail beth dw i wedi llwyddo i’w wneud (hynny ydy, cadw’r Gyfraith Iddewig). Yr unig beth sy’n cyfri bellach ydy fod Iesu y Meseia wedi bod yn ffyddlon – mae perthynas iawn gyda Duw yn rhodd i ni sy’n credu ynddo!’
Pam wyt ti’n falch? Ydy dy deulu di’n deulu arbennig? Wyt ti’n falch dy fod ti’n Gymro/Cymraes? Wyt ti’n ddelach neu’n fwy poblogaidd na pobl eraill? Wyt ti’n glyfrach na dy ffrindiau? Oes gen ti fwy o arian na phobl eraill? Wyt ti’n fwy ffit, yn fwy cerddorol, yn deall cyfrifiaduron yn dda, yn well am ganu, yn fwy doniol nac eraill? Mae balchder ynom ni i gyd.....pam wyt ti’n falch?

